
Ri apóstol Pablo cuchap u tzꞌibaxic jun carta chic 
chque ri kachalal cojonelab aj Corinto

1 �1 In waꞌ, ri Pablo, in apóstol. In jun chque ru takoꞌn ri Jesucristo. 
Je waꞌ nu banic rumal chi are u rayibal ri Dios. Ri in, wachiꞌl 

ri kachalal Timoteo, quintzꞌibaj bi waꞌ we wuj riꞌ chque ri kachalal 
cojonelab che ri Dios ri e cꞌo pa ri tinimit Corinto, xukujeꞌ chque conojel 
ri e rech ri Dios ri e cꞌo pa tak ri tinimit re Acaya. 2 Are ta baꞌ ri Dios ka 
Tat xukujeꞌ ri Kajaw Jesucristo cutokꞌobisaj i wäch, cubano chi cuxlan ri 
iwanimaꞌ.

Ri apóstol Pablo cucuꞌbi u cꞌux chrij ri Dios chupam ri cꞌäxcꞌol
3 Kaya baꞌ u kꞌij ri Dios ru Tat ri Kajaw Jesucristo. Ri Areꞌ are ka Tat 

ri quel u cꞌux chke, are ri ka Dios ri amakꞌel cucuꞌbisaj ka cꞌux. 4 Ri Dios 
cucuꞌbisaj ka cꞌux chupam ronojel ri cꞌäx ri cäkariko rech ri uj xukujeꞌ 
cujcowinic cäkacuꞌbisaj qui cꞌux ri tajin cäquirik cꞌäx. Jas ru cuꞌbisaxic ka 
cꞌux uj u banom ri Dios, jeꞌ cäkaꞌn uj chucuꞌbisaxic qui cꞌux ri e areꞌ. 5 Jeꞌ 
jas ri uj sibalaj tajin cäkarik ke ri cꞌäx ri xurik ri Cristo, are cꞌu rumal ri 
Cristo xukujeꞌ sibalaj cäcuꞌbisax na ka cꞌux uj. 6 Rumal riꞌ we ri uj cäkarik 
cꞌäx, cäkarik waꞌ rech ri ix cäcuꞌbisax i cꞌux, xukujeꞌ quirik ru tobanic 
ri Dios. We cꞌu cäcuꞌbisax ka cꞌux rumal ri Dios, je cꞌu riꞌ cäban chke 
rech ri ix xukujeꞌ cäcuꞌbisax i cꞌux, quirik cꞌu na ru tobanic ri Dios. Je riꞌ 
quixcowinic quichꞌij ri cꞌäxcꞌol rucꞌ paciencia junam jas ri cꞌäxcꞌol ri tajin 
cäkarik uj. 7 Sibalaj cuꞌl ka cꞌux chiwij rumal chi ketam chi jas ri ix tajin 
quirik iwe ri cꞌäxcꞌol, je riꞌ xukujeꞌ quirik na iwe ri cuꞌlbal cꞌux ri cuya ri 
Dios.

RI UCAB CARTA RI 
XUTZꞌIBAJ RI SAN PABLO 

CHQUE RI COJONELAB 
AJ CORINTO

8 Kachalal, cäkaj chi quiwetamaj chi sibalaj nim ri cꞌäx ri xkarik pa 
Asia. Sibalaj nim cꞌut ri cꞌäx ri xkariko chi man cꞌo tä chi ka chukꞌab 
chuchꞌijic waꞌ. Ri uj man cuꞌl tä chi ka cꞌux chi cujcꞌasiꞌc, xane xkachomaj 
chi cujcäm wi na. 9 Xkanaꞌ chi jeꞌ ta ne kꞌatom tzij chkij chi cujcämisaxic. 
Xkacꞌulmaj cꞌu waꞌ we cꞌäx riꞌ rech cäketamaj cäcuꞌbi ka cꞌux chrij ri 
Dios ri queucꞌastajisaj ri cäminakib. Man cäcuꞌbi tä cꞌu ka cꞌux chbil kib 
uj. 10 Ri Dios xujutoꞌ chuwäch ri cꞌäxalaj cämical, xukujeꞌ cujutoꞌ na. 
Ka cuꞌbam ka cꞌux chrij ri Areꞌ chi cutakej na ka toꞌic. 11 Je waꞌ cuban 
na chke we ri ix cujitoꞌ rucꞌ ri oración ri quiban pa ka wiꞌ. We e qꞌuia ri 
cäcaꞌn orar pa ka wiꞌ, e qꞌuia riꞌ xukujeꞌ ri quemaltioxin na che ri Dios 
rumal ri nimak tak u tewchibal pa ka wiꞌ.

Ri apóstol Pablo cubij jas che man xeꞌ tä chic pa ri tinimit Corinto
12 Cꞌo ri sibalaj cuya quicotemal chke. Are laꞌ chi cäkanaꞌ pa kanimaꞌ 

chi chꞌajchꞌoj ri ka cꞌaslemal xukujeꞌ chi kas utz ri ka chomanic waral 
cho we uwächulew. Más cꞌu na jeꞌ ri ka banic waꞌ chixol ix xukujeꞌ. Man 
xak tä cꞌu rucꞌ ri ka noꞌj uj jeꞌ kaꞌnom waꞌ, xane are ri Dios uj u toꞌm rucꞌ 
ri nimalaj u tokꞌob. 13 Ri ka tzꞌibam bi chiwe chupam tak ri ka wuj are 
xak xuwi ri quixcowinic quisiqꞌuij, ri quixcowinic quichꞌobo. Cuꞌl cꞌu 
nu cꞌux chi kas quixcowinic quichꞌob na ronojel ri ka tzꞌibam bic, 14 jeꞌ 
jas ri i chꞌobom jubikꞌ cämic, rech pa ri kꞌij ri cäpe ri Kajaw Jesús, ri ix 
quixcowinic quixquicot na kumal uj, jeꞌ jas ri uj cujquicot na iwumal ix.

15 Xcuꞌbi cꞌu nu cꞌux chrij ronojel waꞌ, je riꞌ chi ri in nabe canok xinchomaj 
quinopan iwucꞌ ix, rech je riꞌ kas quixquicotic rumal chi camul quinopan 
iwucꞌ. 16 Xinchomaj chi quinopan iwucꞌ aretak quineꞌ pa Macedonia. 
Xinchomaj cꞌut chi aretak quintzelej lok pa Macedonia quinopan chi na 
iwucꞌ jumul chic. Je riꞌ ri ix xixcowin ta xinutoꞌ rech quintakej chi ri 
nu be, quineꞌ pa Judea. 17 ¿A xa lo man kas utz tä u chomaxic xinbano 
aretak xinchomaj u banic waꞌ? ¿A quichomaj ix chi xak quinban ri nu 
chomanic jas ri cuban jun winak ajuwächulew ri cubij: “Je riꞌ quinbano,” 
te cꞌu riꞌ cubij chic: “Man jeꞌ taj”? —cächa riꞌ. 18 Ri Dios cꞌut quilowic chi 
ri uj man cäkabij tä chiwe: “Je riꞌ cäkaꞌno,” te cꞌu riꞌ cäkabij chic: “Man jeꞌ 
taj,” —mujcha ne lo. 19 Je riꞌ, rumal rech ri Cristo Jesús ru Cꞌojol ri Dios ri 
cäkatzijoj uj chiwe, ri in, ri Silvano xukujeꞌ ri Timoteo. Ri Areꞌ cꞌut man 
cꞌo tä jumul ri cubij: “Jeꞌ,” te cꞌu riꞌ cubij chic: “Man jeꞌ taj,” —man cächa 
tä riꞌ. Ru Lokꞌ Pixab ri Dios rumal ri Cristo amakꞌel ronojel kꞌij are ri kas 
tzij. 20 Ronojel cꞌu ri u bim ri Dios, jeꞌ quel na rumal ri Cristo. Rumal riꞌ 
aretak cäkaya u kꞌij ri Dios cäkabij: “¡Amén!” —cujchaꞌ, rumal ri Cristo 
Jesús. 21 Tzare cꞌu ri Dios ri xbanow chke chi ri ix xukujeꞌ ri uj ka jiquibam 
ri kanimaꞌ chrij ri Cristo, xukujeꞌ xujutaso rech cäkajach kib pu kꞌab ri 
Areꞌ. 22 Xucoj ketal chi ri uj rech ri Areꞌ. Ri Lokꞌalaj Espíritu cꞌut ri xuya pa 
kanimaꞌ, are cꞌutbal waꞌ chi kas tzij cuya na ronojel ri xuchiꞌj chke.

23 Cꞌä mäjaꞌ cꞌu quinopan iwucꞌ pa Corinto jas ri xinchomaj nabe. Are ri 
Dios ri quilowic, retam cꞌu ri Areꞌ ri kas cꞌo pa wanimaꞌ, chi xa rumal chi 
quintokꞌobisaj i wäch man xinopan taj. 24 Man xa tä cꞌu cäkaj cujtakan pi 
wiꞌ rech quicojo jachique ri cäkaj uj. Kilom cꞌut chi i jiquibam iwanimaꞌ, 
kas ix cojoninak. Xane ri uj xa cäkaj cujtoban iwucꞌ rech kas quixquicotic.

2 �1 Rumal riꞌ xinchomaj in chi man quinopan tä iwucꞌ jumul chic ri 
xa ta bis quinya chiwe aretak quinopanic. 2 We cꞌu ri in quinya bis 

chiwe, ¿jachin ta chic ri cuya quicotemal chwe in? Xak xuwi ri ix riꞌ ri 
xa nu yoꞌm bis chiwe quixcowin chubanic waꞌ. 3 Rumal riꞌ xintzꞌibaj bi ri 
jun wuj chic chiwe. Are laꞌ chi man cwaj taj quineꞌc rech xa quinrika bis 
iwumal, xane rajwaxic quibano chi cäquicot wanimaꞌ. Cuꞌl cꞌu nu cꞌux 
chi aretak quinquicot na in, ri ix xukujeꞌ quixquicot na wucꞌ. 4 Aretak cꞌut 
xintzꞌibaj bi ri jun wuj chic chiwe, sibalaj in oquinak il, sibalaj xinbisonic, 
tajin cꞌu quinokꞌic. Man xintzꞌibaj tä cꞌu bic rech xa quixbisonic, xane are 
cwaj chi quiwetamaj chi sibalaj quixwaj nimalaj iwonojel.

Ri apóstol Pablo cusach u mac ri jun ri 
banowinak cꞌäx chquixol ri cojonelab

5 We cꞌo jun chiwe u yoꞌm bis chwe, man xuwi tä chwe in riꞌ u yoꞌm wi, xane 
u yoꞌm jubikꞌ riꞌ chiwe ix iwonojel. “Jubikꞌ,” —quinchaꞌ. Jeꞌ quinbij waꞌ rech 
man quinban tä sibalaj nim ri cꞌäx che ri ajmac. 6 Ri cꞌäjisabal u wäch ri achi riꞌ 
ri xiya che aretak ximulij iwib, xak rucꞌ baꞌ laꞌ. 7 Cämic cꞌut, xa chisacha u mac, 
chicuꞌbisaj cꞌu u cꞌux. We ne man cuchꞌij tä chic, cuya cꞌu can ronojel rumal ri 
nimalaj u bis. 8 Rumal riꞌ quixinbochiꞌj chi quicꞌut chi jumul ri utzil iwanimaꞌ 
che ri areꞌ jas ri i banom petinak lok. 9 Xa cꞌu rumal waꞌ xintzꞌibaj bi ri nabe 
wuj chiwe chrij waꞌ. Je riꞌ xinbano che rilic, xukujeꞌ che retamaxic we ri ix 
kas tzij quinimaj ronojel ri quinbij chiwe. 10 Jachin cꞌu ri quisach u mac ix, che 
apachique mac ru banom, ri in xukujeꞌ quinsach u mac. We cꞌo jun nu sachom 
u mac, nu sachom u mac riꞌ chuwäch ri Cristo rumal chi quintokꞌobisaj i wäch 
ix, we kas tzij cꞌo mac ri rajwaxic quinsacho. 11 Jeꞌ kaꞌna waꞌ rech ri Satanás 
man cujuchꞌac taj. Kas ketam cꞌut jas ri tajin cuchomaj u banic ri areꞌ.

Ri apóstol Pablo xbisonic aretak xopan pa ri tinimit 
Troas rumal chi man xurik tä ri Tito

12 Aretak xinopan pa ri tinimit Troas chutzijoxic ri Utzalaj Tzij re ri Evangelio 
chrij ri Cristo, xyiꞌ chwe chi cuyaꞌ quintzijoj na ru Lokꞌ Pixab ri Dios chilaꞌ. 
13 Pune je riꞌ, sibalaj xinoc il rumal chi man xinrik tä ri kachalal Tito. Rumal riꞌ 
xinel bi cucꞌ ri kachalal cojonelab chilaꞌ, xineꞌ cꞌu pa Macedonia.

Waral cäkil wi chi cujchꞌacan na rumal ri Cristo
14 Maltiox baꞌ che ri Dios ri cuya chke chi amakꞌel ronojel kꞌij 

cujchꞌacan na rumal ri Cristo Jesús. Rumal cꞌu kech uj quel u tzijol ru 

Lokꞌ Pixab ri Areꞌ jeꞌ jas jun cꞌocꞌalaj cunabal ri cäjabun ri ruxlab. 15 Je 
riꞌ, rumal chi ri uj jeꞌ ka banic jas u cꞌocꞌal ri incienso ri cäyiꞌ che sipanic 
cho ri Dios rumal ri Cristo. Cäjabun cꞌu ri ruxlab chquixol ri winak ri 
cäquirik ru tobanic ri Dios, xukujeꞌ chquixol ri winak ri xa cäsach na qui 
wäch. 16 Chque ri winak ri xa cäsach na qui wäch we incienso riꞌ are jeꞌ 
jas ri ruxlab jun cunabal ri cäcämisanic. Chque cꞌu ri winak ri cäquirik ru 
tobanic ri Dios are jeꞌ jas ri ruxlab jun cꞌocꞌalaj cunabal ri cuya cꞌaslemal. 
¿Jachin ta cꞌu lo ri kas cäcowin chubanic waꞌ we chac riꞌ chutzijoxic ru 
Lokꞌ Pixab ri Dios? 17 Ri uj man xa tä chꞌacoj tajin cäkaꞌn chrij ru Lokꞌ 
Pixab ri Dios, jas ri cäcaꞌn qꞌuia winak, cäquiyuj cꞌut rucꞌ ri man kas tzij 
taj. Xane rucꞌ ri jicomal kanimaꞌ cäkatzijoj ri kas tzij chuwäch ri Dios 
rumal chi uj u takoꞌn ri Areꞌ, uj patänil tak re ri Cristo.

Ri uj are cäkatzijoj ri cꞌacꞌ trato ri xuban ri Dios kucꞌ uj

3 �1 Aretak jeꞌ cäkabij waꞌ, ¿a quichomaj ix chi xa tajin cäkachaplej chi 
jumul u yaꞌic ka kꞌij chbil kib? ¿A rajwaxic ne lo cäkaya jujun tak 

wuj chiwe ri cubij wi chi uj utz? ¿A rajwaxic chi cäkataꞌ bi jujun tak ka 
wuj chiwe ri cubij wi chi uj utz, junam jas ri cäcaꞌn jujun winak chic? 
2 Man jeꞌ tä riꞌ, rumal chi xak xuwi ix riꞌ ri ix ri wuj ri cajwataj chke. 
Ix jeꞌ ta ne jun wuj ri tzꞌibtal pa tak ri kanimaꞌ. Conojel cꞌu ri winak 
quecowinic cäquetamaj waꞌ, cäquisiqꞌuij cꞌu u wäch. 3 Ri ix, ix jeꞌ jas jun 
wuj ri tzꞌibam rumal ri Cristo ri jachom kumal uj. We wuj riꞌ man tzꞌibam 
tä u wäch rucꞌ tinta, xane rucꞌ ri Lokꞌalaj Espíritu rech ri cꞌaslic Dios. 
Man e are tä tzꞌib ri xa cho tzꞌalam tak abaj e tzꞌibam wi, xane pa tak ri 
canimaꞌ winak.

4 Cuꞌl cꞌu ka cꞌux chrij ri Dios rumal ri Cristo chi kas tzij waꞌ ri cäkabij. 
5 Man xak tä cꞌu uj pa ke wi cujcowin chubanic ri cäkaꞌno, xane ronojel 
ri cujcowin chubanic, are ri Dios ri cäyoꞌw chke chi cujcowinic chubanic 
waꞌ. 6 Tzare cꞌu ri Dios xyoꞌw chke chi cujcowinic cujpatänin che ri Areꞌ 
rucꞌ jun cꞌacꞌ trato. Man are tä ru nimaxic jun takanic ri xa tzꞌibtalic, 
xane jun cꞌaslemal waꞌ ri cuya ri Lokꞌalaj Espíritu chke. Ri Pixab ri 
Tzꞌibtalic cukꞌat tzij puwiꞌ jun chi cäcämisaxic. Are cꞌu ri Lokꞌalaj Espíritu 
cuya cꞌaslemal.

7 We Pixab riꞌ ri xutzꞌibaj ri ka mam Moisés, xtzꞌibax waꞌ cho tzꞌalam 
tak abaj. Xpe cꞌu rucꞌ ri jeꞌlalaj u juluwem ri Dios ri sibalaj cꞌo u chukꞌab, 
je riꞌ chi ri winak aj Israel man xecowin tä chic xecaꞌy chupalaj ri ka 
mam Moisés, rumal chi sibalaj cäjuluw ru palaj. Pune je riꞌ, nojim cꞌut 
xtäni waꞌ we juluwem riꞌ. We ri Pixab riꞌ ri cukꞌat tzij puwiꞌ jun chi 
cäcämisaxic, sibalaj nim u kꞌij waꞌ xpetic, 8 ¿a mat cꞌu sibalaj nim chi na 
u kꞌij waꞌ ru Lokꞌ Pixab ri Dios ri cuya ri Lokꞌalaj Espíritu chke? ¡Jeꞌ, je 
riꞌ! 9 Quel cubij waꞌ: We ri Pixab ri xa xucꞌam lok cämical pa ka wiꞌ sibalaj 
xnimar u kꞌij, ¿a mat sibalaj nim chi na u kꞌij waꞌ ru Lokꞌ Pixab ri Dios ri 

a 4:4 “Ri dios re we uwächulew riꞌ” quel cubij ri Itzel, ri Satanás. 

cubij chi cuyaꞌ cäjicomataj ri kanimaꞌ cho ri Dios? 10 Je riꞌ, rumal chi ri 
Pixab ri sibalaj xnimar u kꞌij nabe, cämic man nim tä chi u kꞌij waꞌ. Are 
sibalaj nim chi na u kꞌij we jun chic riꞌ chuwäch ri jun ri cꞌo nabe. 11 We 
cꞌu sibalaj xnimar u kꞌij ri ojer trato ri xa quieb oxib kꞌij xuban u patän, 
sibalaj nim chi baꞌ na u kꞌij waꞌ ri cꞌacꞌ trato ri man cäqꞌuis tä na u wäch.

12 Rumal cꞌu rech chi chrij waꞌ cuꞌl wi ka cꞌux, xa je riꞌ man cäkaxej 
tä kib cujchꞌawic. 13 Man jeꞌ taj cäkaꞌno jas ri xuban ri ka mam Moisés ri 
xucoj jun chꞌukbal u palaj rech ri winak aj Israel man cäquil taj aretak 
cätäni ri juluwem ri sibalaj cätunun chupalaj, ri juluwem ri xa tajin 
cäsach u wäch. 14 Are cꞌu ri winak aj Israel man xquichꞌob taj. Mäjaꞌ 
cꞌu cäquichꞌob waꞌ cämic. Rumal riꞌ aretak cäquisiqꞌuij ri ojer trato, 
ri chꞌukbal ri xucoj ri ka mam Moisés are banowinak chque chi man 
cäquichꞌob taj, man esam tä cꞌu ri chꞌukbal riꞌ chquiwäch. Xuwi cꞌu rumal 
ri Cristo are quesax na waꞌ. 15 Cꞌä pa we kꞌij cämic riꞌ, aretak cäquisiqꞌuij 
tak ri wuj ri xutzꞌibaj ri ka mam Moisés, jeꞌ ta ne cꞌo jun chꞌukbal ri 
cuban jechꞌ che ri qui chomanic. 16 Aretak cꞌut jun winak cätzelej rucꞌ 
ri Kajaw Jesús, are jeꞌ ta ne quesax ri chꞌukbal riꞌ, cul cꞌu ru chomanic 
pa sak. 17 Ri Kajaw Jesús cꞌut, are ri Espíritu. Jachin cꞌu ri cꞌo ri Lokꞌalaj 
Espíritu rech ri Kajaw Jesús pa ranimaꞌ man cꞌo tä chi riꞌ pu kꞌab ri ojer 
Pixab. 18 Rumal cꞌu riꞌ konojel ri uj man chꞌuktal tä chi ri ka palaj, xane uj 
jeꞌ jas jun espejo ri cäkꞌalajin wi ri jeꞌlalaj u juluwem ri Kajaw Jesús. Je riꞌ 
ri uj nojim jeꞌ tajin cujel na jas ri Cristo, rumal chi ronojel kꞌij cäkꞌalajin 
na jubikꞌ chic che ri jeꞌlalaj u juluwem pa ri ka cꞌaslemal. Are waꞌ ri 
cuban ri Lokꞌalaj Espíritu re ri Kajaw Dios.

4 �1 Man cäqꞌuistaj tä baꞌ ka cꞌux rumal chi ri Dios u yoꞌm pa ka 
kꞌab chi cäkatzijoj ru Lokꞌ Pixab ri Areꞌ chrij ri cꞌacꞌ trato rumal 

chi xel u cꞌux chke. 2 Ketzelam u wäch ri qꞌuixbal u banic xukujeꞌ ri xa 
cäban chi cꞌuyal. Man quekasub tä ri winak, man cäkaqꞌuex tä ru Lokꞌ 
Pixab ri Dios, xane xuwi cäkabij ri kas tzij. Je riꞌ cäkaꞌno rech conojel ri 
winak cuyaꞌ cäquinaꞌ na pa canimaꞌ chi utz ri cäkaꞌn cho ri Dios. 3 We 
cꞌu ri Utzalaj Tzij re ri Evangelio ri cäkatzijoj are chꞌuktalic, xak xuwi 
chquiwäch ri winak ri xa cäsach na qui wäch are chꞌuktal wi. 4 Rumal 
chi man quecojon taj, ri dios re we uwächulew riꞌ a are banowinak chque 
chi sachinak ri qui chomabal, jeꞌ ta ne chi man quecowin taj quecaꞌyic. 
Je riꞌ u banom chque rech man cäquil tä ri sakil re ri Utzalaj Tzij re ri 
Evangelio chrij ri Cristo ri sibalaj nim u kꞌij. Are cꞌu ri Cristo, are ri kas 
u wächbal ri Dios. 5 Aretak cäkatzijoj ru Tzij ri Dios, man uj taj cäkatzijoj 
kib, xane are cäkatzijoj ri Jesucristo chi are Kajaw. Are cꞌu ri uj xuwi 
cäkakꞌalajisaj kib chi uj patänil tak iwe rumal chi lokꞌ cäkil wi ri Jesús. 
6 Ri Dios cꞌut ri xtakanic chi cätunun ri sakil pa ri kꞌekum, are cꞌu waꞌ ri 

xubano chi cätunun ru sakil ri Areꞌ pa tak ri kanimaꞌ rech rucꞌ we sakil 
riꞌ cäketamaj chi sibalaj cänimarisax u kꞌij ri Dios. Kꞌalaj waꞌ chupalaj ri 
Jesucristo.

Chujcojon che ri Dios pa ronojel
7 We kꞌinomal riꞌ ajchicaj cꞌo pa ri ka cuerpo ri jeꞌ ta ne e boꞌj banom 

rucꞌ ulew. Je riꞌ rech kꞌalaj chi we nimalaj chukꞌab riꞌ ri cꞌo kucꞌ, rucꞌ ri 
Dios cäpe wi, man kech tä cꞌu uj. 8 Pune cäkarik cꞌäx je waꞌ je riꞌ, amakꞌel 
cujel chupam. Pune sibalaj cujoc il, man cäqꞌuistaj tä can ka cꞌux. 9 Pune 
cäban cꞌäx chke cumal ri winak, man uj wonobam tä canok. Pune 
cujkasax cho rulew, cujsoctaj cꞌut, man cäsach tä ka wäch. 10 Apawijeꞌ 
ta ne ri cujeꞌ wi cꞌo ri retal ru cämical ri Jesús che ri ka cuerpo, are waꞌ 
ri cꞌäx ri tajin cäkariko. Je riꞌ rech xukujeꞌ kꞌalaj ru cꞌaslemal ri Jesús pa 
tak ri ka cꞌaslemal uj. 11 Ri uj ri cꞌä uj cꞌasal na, ronojel kꞌij uj cꞌo cho ri 
cämical rumal rech ri Jesús, rech ru cꞌaslemal ri Jesús cäkꞌalajin pa tak 
ri ka cuerpo uj ri xa cäsach qui wäch. 12 Ri uj, rumal ru tzijoxic ru Lokꞌ 
Pixab ri Dios, xa jubikꞌ man cäpe ri cämical pa ka wiꞌ. Are cꞌu ri ix xa 
tajin quirik na ri cꞌaslemal.

13 Ru Lokꞌ Pixab ri Dios ri Tzꞌibtalic cubij: “Xincojon che ri Dios. Rumal 
cꞌu riꞌ xintzijonic,” —cächaꞌ. Ri uj xukujeꞌ jeꞌ cäkaꞌno. Cujcojon che ri 
Dios, rumal cꞌu riꞌ cujtzijonic. 14 Ketam cꞌut chi ri Dios ri xucꞌastajisaj 
ri Kajaw Jesús chquixol ri cäminakib, ri uj xukujeꞌ cujucꞌastajisaj na 
chquixol ri cäminakib junam rucꞌ ri Jesús. Cujucꞌam cꞌu na bi chuwäch ri 
Areꞌ junam iwucꞌ ix. 15 Ronojel waꞌ xbantajic chubanic utzil chiwe. Je riꞌ 
rech we e qꞌuia ri cäquirik ri nimalaj u tokꞌob ri Dios, e qꞌuia xukujeꞌ ri 
cäquiya na maltioxinic che ri Areꞌ rech cänimarisax cꞌu na u kꞌij ri Dios.

16 Rumal riꞌ man cäqꞌuistaj tä ka cꞌux. Pune we ka cuerpo riꞌ xa tajin 
cärijobic, ri kanimaꞌ cꞌut tajin cuban na cꞌacꞌ ronojel kꞌij. 17 Ri cꞌäxcꞌol ri 
cäkarik pa we cꞌaslemal riꞌ man nim tä waꞌ, xane xa re quieb oxib kꞌij. 
Cuya cꞌu chke chi cäkarik na ke ri nimarisabal u kꞌij ri Dios ri man cꞌo 
tä u qꞌuisic, ri sibalaj nim na chuwäch ri cꞌäxcꞌol. 18 Mäcuꞌbi baꞌ ka cꞌux 
chquij ri jastak ri queilitajic, xane are cuꞌl ka cꞌux chquij ri man queilitaj 
taj, rumal chi ri jastak ri queilitajic xa cäsach qui wäch, are cꞌu ri man 
queilitaj taj man cꞌo tä qui qꞌuisic.

5 �1 Ketam cꞌut chi we cäsach u wäch ri ka cuerpo ri jeꞌ jas jun ja ri 
man naj taj cuchꞌijo, cꞌo chi na jun kachoch ri u banom u banic ri 

Dios pa ri caj ri man cäsach tä u wäch. Are jun ja ri man xa tä banom 
cumal winak. 2 Kas tzij ri uj, ri cꞌä uj cꞌo na pa ri ka cuerpo riꞌ, cujel chꞌuj 
rumal chi are sibalaj cäkaj cujkꞌax pa ri kachoch ri cꞌo chilaꞌ chicaj. 3 Ri 
kachoch jelaꞌ are jun cꞌacꞌ cuerpo waꞌ ri jeꞌ ta ne jun atzꞌiak ri cujuchꞌuk 
na rech man cujchꞌani tä canok. 4 Ri uj, ri cꞌä uj cꞌasal na pa we ka cuerpo 
ri jeꞌ ta ne jun ja, cujel chꞌuj, cäkanaꞌ cꞌu cꞌäx pa kanimaꞌ. Man are tä chi 

cäkaj chi cäsach u wäch ri ka cuerpo ajuwächulew, xane are cäkaj jun ka 
cuerpo chic ri cujuchꞌuku jeꞌ jas jun cꞌacꞌ atzꞌiak rech ri ka cuerpo ri xa 
cäsach u wäch cäquꞌextaj na waꞌ rumal ri jun cꞌaslemal chic ri man cꞌo tä 
u qꞌuisic. 5 Are cꞌu ri Dios xbanow chke chi jeꞌ ka banic waꞌ. U yoꞌm cꞌu ri 
Lokꞌalaj Espíritu pa kanimaꞌ. Are cꞌutbal waꞌ chi kas tzij cuya na ronojel ri 
xuchiꞌj chke.

6 Rumal riꞌ amakꞌel ronojel kꞌij cäcuꞌbi ka cꞌux chrij ri Dios. Ketam chi 
ri uj, ri cꞌä uj cꞌo pa we cuerpo riꞌ, jeꞌ ta ne man uj cꞌo tä cho kachoch 
rumal chi mäjaꞌ uj cꞌo rucꞌ ri Kajaw Jesús. 7 Ri cäkaꞌn ronojel kꞌij, cäkaꞌn 
waꞌ rucꞌ cojonic. Man are tä cäcuꞌbi ka cꞌux chrij ri cäkilo. 8 Sibalaj 
cäcuꞌbi cꞌu ka cꞌux chrij ri Dios. Cäkaj ta ne chi mat uj cꞌo chi waral pa 
we ka cuerpo riꞌ rech cuyaꞌ cujecꞌol cho ja rucꞌ ri Kajaw Jesús. 9 Rumal 
riꞌ are cäkaj cäkaꞌn ronojel kꞌij jachique ri utz cäril wi ri Kajaw Jesús, 
we uj cꞌo waral pa ri ka cuerpo o man uj cꞌo tä chi waral. 10 Konojel 
cꞌut rajwaxic cujetacꞌal na chuwäch ri Cristo rech cukꞌat tzij pa ka wiꞌ. 
Chkajujunal cꞌut cäkacꞌam na ri tojbal re ri xkaꞌn pa ri ka cꞌaslemal waral 
cho we uwächulew, we are utz o man utz tä riꞌ ri xkaꞌno.

Waral cäkil wi chi ru Lokꞌ Pixab ri Dios ri cäkatzijoj 
cuya utzil chquixol ri winak rucꞌ ri Dios

11 Rumal cꞌu riꞌ ri uj ri ketam chi rajwaxic cäkaxej kib cho ri Dios, 
cäkacoj ka chukꞌab rech cäquicoj ri winak chi kas tzij ri cäkabij. Ri Dios 
cꞌut retam jas ri ka banic. Cwaj ta na chi ri ix xukujeꞌ quinaꞌ pa iwanimaꞌ 
chi utz ka banic. 12 Man xa tä tajin cäkaya ka kꞌij chbil kib jumul chic, 
xane tajin cäkaya chiwe ix chi cꞌo jas che cuyaꞌ cäcuꞌbi i cꞌux chkij pa 
ronojel. Je riꞌ rech cꞌo ri quibij chutoꞌic iwib chquiwäch ri cäcaꞌn nimal 
xa rumal ri qui banic ri winak, man rumal tä ri cꞌo pa ri canimaꞌ. 13 We 
quichomaj ix chi xa cujel chꞌuj chupam ri cäkaꞌno, are chuyaꞌic u kꞌij ri 
Dios riꞌ. We cꞌu quichomaj chi man cujel tä chꞌuj, utz ri ka chomanic, are 
chubanic utzil riꞌ chiwe ix. 14 Are cꞌu ri rutzil ranimaꞌ ri Cristo cätakan pa 
kanimaꞌ. Ketam cꞌut chi xa jun ri xcäm che ka qꞌuexwäch konojel. Rumal 
riꞌ are jeꞌ ta ne chi ri uj konojel xujcämic aretak xcäm ri Areꞌ rumal kech. 
15 Ri Cristo xcäm rumal quech conojel ri winak, rech ri e cꞌaslic man 
cäcaꞌn tä chic xa jas ri cäcaj ri e areꞌ, xane are cäcaꞌno jas ri craj ri Cristo 
ri xcämic, ri xukujeꞌ xcꞌastaj chquixol ri cäminakib rumal quech. 16 Rumal 
riꞌ ri ka chomanic uj cämic chquij ri winak man junam tä chi rucꞌ ri qui 
chomanic ri winak ajuwächulew. Pune nabe canok jeꞌ ka chomanic waꞌ 
chrij ri Cristo jas ri qui chomanic ri winak ajuwächulew, man jeꞌ tä chi 
cꞌu ka chomanic waꞌ chrij ri Areꞌ cämic. 17 Je cꞌu riꞌ ri winak ri xa jun 
chic rucꞌ ri Cristo, jeꞌ ta ne chi xil na u wäch jumul chic. Jun chi wi ru 
cꞌaslemal. Ri ojer u cꞌaslemal xsach u wäch, cämic cꞌut ronojel are cꞌacꞌ 
chic.

18 Ronojel waꞌ are ri Dios cäbanowic, ri xuya utzil chkaxol rucꞌ Areꞌ 
rumal ri Cristo. Xuya cꞌu pa ka kꞌab ru tzijoxic chi cuyaꞌ queutzir ri winak 
rucꞌ ri Areꞌ. 19 Quel cubij chi rumal ri Cristo ri Dios tajin querutzirisaj 
conojel ri winak rucꞌ ri Areꞌ rech man cucoj tä chi pa cuenta ri qui mac. 
Xuya cꞌu pa ka kꞌab uj ru tzijoxic ru Lokꞌ Pixab chque ri winak rech 
queutzir rucꞌ ri Dios. 20 Rumal riꞌ uj petinak, uj u takoꞌn ri Cristo, jeꞌ ta 
ne chi are ri Dios tajin cäbochiꞌn chiwe rumal kech uj. Quixkabochiꞌj baꞌ 
rumal ri Cristo: ¡Chixutzir rucꞌ ri Dios! —cujchaꞌ. 21 Ri Cristo man cꞌo tä 
jun mac xubano. Xa cꞌu rumal kech uj xban che rumal ri Dios chi jeꞌ ta ne 
ajmac, rech ri uj rumal chi xa uj jun chic rucꞌ ri Cristo cäjicomataj na ri 
kanimaꞌ cho ri Dios.

6 �1 Je cꞌu riꞌ ri ix ri junam quixchacun kucꞌ chupatänixic ri Dios, 
quixkabochiꞌj chi nim chiwila wi ri tokꞌob ri xuban ri Dios chiwe, 

miwetzelaj cꞌu u wäch waꞌ. 2 Cubij cꞌu ri Areꞌ pa ru Lokꞌ Pixab ri Tzꞌibtalic:
Xinto aretak xaban orar pa jun kꞌij

ri kas utz chubanic waꞌ.
Pa ri kꞌij ri xacꞌam ri nu tobanic

xinto ri xabij, xatintoꞌ cꞌut,
—cächaꞌ. Cämic cꞌut are waꞌ ri utzalaj kꞌij riꞌ, cämic cꞌu riꞌ ri kꞌij ri 
quixcowinic quirik ru tobanic ri Dios.

3 Cꞌo baꞌ jas mäkaꞌno ri xa cubano chi jun chic cätzakic, rech man 
cäbix tä ri man utz taj chrij ri cäkaꞌno chupatänixic ri Dios. 4 Xane cäkaj 
cäkakꞌalajisaj kib pa ronojel chi uj patänil tak re ri Dios. Kꞌalaj waꞌ aretak 
sibalaj cäkachajij paciencia chuchꞌijic ri cꞌäx, ri mebaꞌil, xukujeꞌ qꞌuia 
u wäch cꞌäxcꞌol. 5 Uj chꞌayom, xukujeꞌ uj cojom pa cheꞌ. Qui walijisam 
quib ri winak chkij, xukujeꞌ kaꞌnom cꞌäx tak chac. Qꞌuia mul elinak ka 
waram, xukujeꞌ ka rikom numic. 6 Xukujeꞌ ka kꞌalajisam chi uj patänil re 
ri Dios rumal chi chꞌajchꞌoj ri ka cꞌaslemal, rumal chi ketam ri kas tzij, 
cꞌo ka paciencia, cäkaꞌn utzil, xukujeꞌ rumal chi cꞌo ri Lokꞌalaj Espíritu 
pa kanimaꞌ, kas cꞌu quekaj nimalaj conojel. 7 Xukujeꞌ kꞌalaj waꞌ aretak 
cäkatzijoj ri kas tzij, cꞌo cꞌu ru chukꞌab ri Dios pa kanimaꞌ. Ri kanimaꞌ 
ri jicom ru yoꞌm ri Dios chke are waꞌ cäkacoj pa ri chꞌoj rucꞌ ri Itzel, 
xukujeꞌ che ka toꞌic kib. 8 Cꞌo jutak mul ri cäyiꞌ ka kꞌij, cꞌo cꞌu jutak mul 
ri xa tzel cujil wi. Cꞌo jutak mul ri utz ka tzijoxic cäbanic, cꞌo cꞌu jutak 
mul ri xa cujyokꞌic. Xukujeꞌ cꞌo jutak mul ri cäbix chke chi xa uj banal 
tak tzij, cꞌo cꞌu jutak mul ri cäbix chke chi cäkabij ri kas tzij. 9 Cꞌo jutak 
mul ri cäbix chke chi man etamtal tä ka wäch, pune kas tzij etamtal ka 
wäch. Cꞌo jutak mul ri cujopan cho ri cämical, xak cꞌu are uj cꞌasal na. 
Pune cäcꞌäjisax ka wäch, man uj cämisam tä cꞌut. 10 Pune cꞌo ri cuya 
bis chke, cujquicot amakꞌel ronojel kꞌij. Pune uj mebaꞌ, e qꞌuia cꞌut ri e 
kꞌinomarinak kumal. Pune are jeꞌ ta ne chi man cꞌo tä ri jastak ke, ronojel 
cꞌut tzꞌakat u wäch cꞌo kucꞌ.

11 Kachalal aj Corinto, ka bim ronojel chiwe chi sakil. Kas ka kꞌalajisam 
chiwäch ix ronojel ri cꞌo pa kanimaꞌ. 12 Ri uj man cꞌo tä chi jas ri mat ka 
bim chiwe ri cꞌo pa kanimaꞌ. Ix cꞌu riꞌ cꞌo na jas ri man i bim tä chke ri cꞌo 
pa iwanimaꞌ. 13 Quixinbochiꞌj, jeꞌ jas ri cuban jun tataꞌ chque ri ralcꞌual. 
Chikꞌalajisaj chnuwäch ri kas cꞌo pa ri iwanimaꞌ jeꞌ jas ri xinban in iwucꞌ 
ix.

Ri apóstol Pablo cubij chi uj riꞌ ri nimalaj rachoch ri Dios
14 Miban iwachiꞌl chque winak ri man e cojonelab taj, mixcꞌuli cꞌu cucꞌ. 

We je riꞌ quibano, man junam tä i wäch riꞌ quixcꞌojiꞌc. ¿A cärachiꞌlaj lo 
rib ri jicomal rucꞌ ri etzelal? ¿A rachiꞌl lo rib ri sakil rucꞌ ri kꞌekumal? 
¡Man jeꞌ tä riꞌ! 15 ¿A cäjunamataj lo u wäch ri Cristo rucꞌ ri Satanás? 
¿A cäjunamataj lo u wäch ri cojonel rucꞌ ri man cojonel taj? ¡Man jeꞌ 
taj! 16 ¿A cuyaꞌ lo cucꞌulaj rib ri nimalaj rachoch Dios cucꞌ ri tiox ri xa e 
banom cumal winak? ¡Man cuyaꞌ taj! Ix cꞌu riꞌ ri ix nimalaj rachoch ri 
cꞌaslic Dios, jeꞌ jas ri xubij ri Areꞌ:

Quincꞌoji na cucꞌ, quinwacat cꞌu na chquixol.
Quinoc na che ri qui Dios,
ri e areꞌ cꞌut queboc na che ri nu winak in,

—cächaꞌ.
17 Rumal riꞌ xukujeꞌ cubij ri Kajaw Dios:

Chixel cucꞌ we winak riꞌ,
chitasa cꞌu iwib chquij.

Cꞌo jas michapo ri äwas u chapic chiwe,
quixincꞌulaj cꞌu na.

	 18	Quinoc cꞌu na che ri i Tat,
ri ix cꞌut quixoc na che tak

ri nu cꞌojol, nu miaꞌl,
—cächa ri Kajaw Dios ri cꞌo ronojel u wäch chukꞌab rucꞌ.

7 �1 Je cꞌu riꞌ, lokꞌalaj tak kachalal, are waꞌ ri cuchiꞌj ri Dios chke. 
Rumal riꞌ rajwaxic cäkatas kib chrij ronojel äwas ri cutzꞌiloj ri ka 

cuerpo, xukujeꞌ ri kanimaꞌ. Kas kajacha ri ka cꞌaslemal pu kꞌab ri Dios, 
nim kila wi ri Areꞌ, kaxej cꞌu kib chuwäch.

Ri apóstol Pablo cäquicot cumal ri cojonelab aj Corinto
2 ¡Kas chujcꞌol baꞌ pa iwanimaꞌ! Man cꞌo tä yaꞌ jun ri kaꞌnom cꞌäx che, 

man cꞌo tä jun ri mat kaꞌnom ri utz rucꞌ, man cꞌo tä cꞌu jun ri ka subum. 
3 Man quinbij tä waꞌ chiwe chubixic chi cꞌo i mac. Nu bim cꞌu chiwe nabe 
canok chi ix cꞌäx pa wanimaꞌ. We cujcꞌasiꞌc, junam cujcꞌasiꞌc, we cꞌu 
cujcämic, junam cujcämic. 4 Cäcuꞌbi nu cꞌux chiwij. Sibalaj quinquicot 
iwumal. Chupam ronojel ri cꞌäx ri cäkariko xa sibalaj cäwalijisax ri 
wanimaꞌ, nim cꞌu ri quicotemal quinnaꞌ iwumal.

5 Tzaretak xujopan pa Macedonia man cꞌo tä jubikꞌ uxlanem ka rikom, 
xane ka rikom cꞌäx pa ronojel. Cꞌäxcꞌol je riꞌ, cꞌäxcꞌol je waꞌ, xukujeꞌ 
xpe chꞌoj cucꞌ niqꞌuiaj chic. Xak cꞌu ka xeꞌm kib. 6 Are cꞌu ri ka Dios 
ri cuwalijisaj canimaꞌ ri quebisonic, xuwalijisaj ri kanimaꞌ uj rumal ri 
ropanic ri Tito. 7 Man xuwi tä cꞌu rumal ri ropanic ri areꞌ, xane xukujeꞌ 
rumal chi ri ix iwalijisam ri ranimaꞌ ri areꞌ. Ri areꞌ xutzijoj chke chi 
sibalaj quiwaj quiwil ka wäch. Xukujeꞌ xubij chke chi sibalaj quixbisonic, 
chi sibalaj quixoc il wumal in. Rumal cꞌu riꞌ sibalaj xinquicot na.

8 Pune cꞌu ri wuj ri xintzꞌibaj bic xuya bis chiwe, man quinbison tä cꞌu 
in cämic chi xintzꞌibaj waꞌ chiwe. We cꞌu xinbison jubikꞌ, man naj tä riꞌ, 
rumal chi xinwilo chi man naj taj xixbison ix rumal ri wuj. 9 Cämic cꞌut 
quinquicotic, man rumal tä rech chi xinya bis chiwe, xane rumal chi 
ri bis ri xinaꞌ xubano chi xiqꞌuex ri i chomanic, xiqꞌuex cꞌu ri iwanimaꞌ. 
Ri ix xichꞌij ri bis, je riꞌ chi utz xilitaj waꞌ cho ri Dios. Je riꞌ man xa tä 
are jun cꞌäx ri xkaꞌn uj chiwe. 10 Ri bis ri cuchꞌij jun ri utz quilitaj cho 
ri Dios cubano chi jun winak cuqꞌuex ru chomanic, cuqꞌuex ri ranimaꞌ, 
curik cꞌu ru tobanic ri Dios. Man cuyaꞌ tä cꞌu cäkabisoj waꞌ. Are cꞌu ri 
bis ri cuya ruwächulew xa cucꞌam lok ri cämical. 11 Ri ix xichꞌij ri bis 
je riꞌ chi utz xilitaj waꞌ cho ri Dios. ¡Chiwilampe cꞌut ri xucꞌam lok waꞌ 
pa ri i cꞌaslemal! Xubano chi xichomaj rij ri xbanic, xikꞌalajisaj cꞌut jas 
ri i banom. Xubano chi xpe iwoyowal che ri ajmac, xukujeꞌ xixej iwib. 
Xubano chi quiwaj quiwil nu wäch. Xiya cꞌu i tzij chucꞌäjisaxic u wäch 
ri xbanow ri mac. Pa ronojel waꞌ xikꞌalajisaj chi man cꞌo tä i mac ix che 
ronojel ri xbantajic. 12 Je cꞌu riꞌ, aretak xintzꞌibaj bi ri wuj chiwe, man 
kas tä are tajin quinchomaj ri winak ri xmacunic, man are tä cꞌu ri xurik 
cꞌäx rumal, xane are cwaj chi kas quiwetamaj chuwäch ri Dios chi sibalaj 
quixoc il chke. 13 Rumal riꞌ cuꞌl ka cꞌux cämic.

Man xuwi tä waꞌ ri cuꞌl wi ka cꞌux, xane sibalaj cujquicot na aretak 
cäkilo chi nim ri quicotemal ri cꞌo pa ranimaꞌ ri Tito. Ri ix iwonojel 
sibalaj xitoꞌ rech man cꞌo tä bis xunaꞌ aretak xcꞌoji iwucꞌ. 14 Man xak tä 
cꞌu lokꞌ ri xinbij che ri Tito chi sibalaj quinquicot iwumal. Xane ronojel 
ri ka bim chiwe ix are kas tzij, jeꞌ cꞌut xukujeꞌ ri xkabij chiwij che ri Tito 
are kas tzij. Are laꞌ chi sibalaj cujquicot iwumal. 15 Más ix lokꞌ cꞌu na 
chuwäch ri Tito aretak cänaꞌtaj che chi iwonojel ix xibano jas ri xixutak 
wi, xukujeꞌ chi nim xiwil wi aretak xopan iwucꞌ, xicꞌulaj, man xiban tä 
cꞌu nimal chuwäch. 16 Sibalaj quinquicot na rumal chi cuyaꞌ kas cäcuꞌbi 
nu cꞌux chiwij.

Chiya ri cajwataj chque ri kachalal mebaꞌib

8 �1 Cämic cꞌut, kachalal, cäkaj cäkabij chiwe jas u banom ri nimalaj 
u tokꞌob ri Dios pa qui wiꞌ ri kachalal cojonelab pa tak ri tinimit re 

Macedonia. 2 Ri e areꞌ, pune sibalaj qui rikom cꞌäx, sibalaj cꞌut xeboc il 

rumal, nim ri quicotemal cꞌo pa canimaꞌ. Pune sibalaj e mebaꞌ, qui yoꞌm 
qꞌuia sipanic ri xpe pa canimaꞌ jeꞌ ta ne e kꞌinomab. 3 Quinbij ri xinwilo, chi 
ronojel ri xecowin chuyaꞌic, are pa canimaꞌ xpe wi. Man xuwi tä cꞌu xquiya 
jampaꞌ ri xecowin che, xane xquicoj qui chukꞌab chuyaꞌic jubikꞌ chic. 4 Sibalaj 
xujquibochiꞌj chi cäkaya chque chi ri e areꞌ xukujeꞌ quetob chque ri kachalal 
ri cꞌo qui rajwaxic. 5 ¡Nim na ri xcaꞌno chuwäch ri xkachomaj uj chi quecowin 
che! Nabe xquijach quib pu kꞌab ri Kajaw Dios, te cꞌu riꞌ xquijach quib chke 
uj chunimaxic ri xkabij chque junam jas ru rayibal ri Dios. 6 Rumal riꞌ xkataꞌ 
tokꞌob che ri Tito chi cutakej u banic ru chaplem lok, are ru mulixic chixol 
ri tobanic ri cäpe pa iwanimaꞌ. 7 Ri ix cꞌut nim ri i banom pa ronojel: sibalaj 
quixcojonic, sibalaj quixnaꞌwic queitijoj ri winak, sibalaj cꞌo iwetambal, 
sibalaj quixoc il che ronojel, xukujeꞌ sibalaj cujiwaj. Rumal riꞌ rajwaxic baꞌ 
xukujeꞌ chi nim chibana che qui toꞌic ri kachalal ri cꞌo qui rajwaxic.

8 Man are tä jun takanic waꞌ ri tajin quinya chiwe. Xuwi cwaj chi 
quiwetamaj ri tajin cäcaꞌn niqꞌuiaj cojonelab chic ri sibalaj cäcaj 
quetobanic rech cäkꞌalajinic we kas tzij queiwaj ix ri kachalal. 9 Iwetam 
chi cꞌu ix ri nimalaj tokꞌob ri xuban ri Kajaw Jesucristo chiwe. Ri Areꞌ 
kꞌinom, xuban cꞌu mebaꞌ che rib chubanic utzil chiwe, rech rumal ru 
mebaꞌil ri Areꞌ ri ix quixkꞌinomaric.

10 Chubanic utzil chiwe quinya ri nu chomanic chrij ronojel waꞌ. Ri ix 
junabir utz xibano xichap lok u banic we utzil riꞌ. Man xak tä cꞌu xichap u 
banic waꞌ, xane rucꞌ nimalaj quicotemal xiban waꞌ. 11 Cämic cꞌut chitakej 
u banic waꞌ cꞌä quiqꞌuis na u wäch rucꞌ nimalaj quicotemal jas ri i banom 
petinak lok. Chiya baꞌ jas ri quixcowin che, jas ri cꞌo iwucꞌ. 12 We jun 
winak kas cꞌo ru rayibal chuyaꞌic ri tobanic, ri Dios cucꞌamowaj riꞌ ri 
sipanic joropaꞌ ri cꞌo rucꞌ. Ri Areꞌ man cutaꞌ tä ri man cꞌo tä rucꞌ jun.

13 Man are tä cwaj chi xa ix quixcanaj can pa mebaꞌil rumal ri qui toꞌic 
niqꞌuiaj chic. 14 Ri cwaj in are laꞌ chi junam ri jastak iwe cꞌolic. Cämic 
ri ix cꞌo ri jastak iwe che qui toꞌic niqꞌuiaj chic chupam ri qui rajwaxic. 
Cäpe cꞌu na ri kꞌij aretak cꞌo na ri i rajwaxic ix. Ri e areꞌ cꞌut quixquitoꞌ 
na ix aretak cꞌo i rajwaxic. Je riꞌ junam ri tewchibal quiriko. 15 Are je waꞌ 
jas ri cubij ru Lokꞌ Pixab ri Dios ri Tzꞌibtalic: “Ri jun ri qꞌuia xuriko, man 
xocꞌow tä u wiꞌ ri xcanaj rucꞌ. E cꞌu ri jun ri man qꞌuia taj xuriko, xak are 
xubana che,” —cächaꞌ.

Waral cäkil wi jachin tak ri xetak bi che rachiꞌl ri Tito
16 Maltiox che ri Dios rumal chi xuya pa ranimaꞌ ri Tito chi sibalaj coc 

il chiwe jas ri quinban in. 17 Ri are cꞌut xunimaj jas ri xintak wi. Rumal 
chi ri areꞌ xukujeꞌ sibalaj coc il chiwe, are craj cäril chi na i wäch. Rumal 
riꞌ cämic pa ranimaꞌ cäpe wi ri queꞌc, copan na iwucꞌ.

18 Junam rucꞌ ri Tito tajin cäkatak bi jun kachalal chic. Ri kachalal riꞌ 
sibalaj utz quechꞌaw conojel ri kachalal cojonelab chrij rumal chi sibalaj 

utz u banom chutzijoxic ri Utzalaj Tzij re ri Evangelio. 19 Man xuwi tä 
waꞌ, xane xukujeꞌ are ri areꞌ ri xquichaꞌ ri kachalal cojonelab che kachiꞌl 
pa ri ka binem che ka toꞌic pa we chac riꞌ ri tajin cäkaꞌno chunimarisaxic 
u kꞌij ri Dios xukujeꞌ chucꞌutic chi sibalaj quixquicot chubanic ri utzil. 
Waꞌ we chac riꞌ are ru yaꞌic ri cäpe pa ranimaꞌ jun che qui toꞌic ri cꞌo qui 
rajwaxic. 20 Je riꞌ tajin cäkaꞌno rech man cꞌo tä jun cubij tzij chkij rumal 
rech we nimalaj sipanic riꞌ ri tajin cäkamulij. 21 Tajin cäkacoj ka chukꞌab 
chubanic ri kas takal u banic, man xuwi tä chuwäch ri Dios, xane xukujeꞌ 
chquiwäch ri winak.

22 Cucꞌ ri e areꞌ tajin cäkatak bi jun kachalal chic ri kilom chi sibalaj 
coc il chubanic ronojel. Cämic cꞌut sibalaj cäquicotic rumal chi kas 
cäcuꞌbi u cꞌux chiwij. 23 We cꞌo jachin jun cꞌo jas cutaꞌ chrij ri Tito, chibij 
che chi are wachiꞌl ri junam cächacun wucꞌ che i patänixic ix. We cꞌo jun 
cꞌo jas cutaꞌ chquij tak ri niqꞌuiaj kachalal chic, chibij che chi ri e areꞌ e 
takowinak bi ri kachalal cojonelab, xukujeꞌ chi cäquinimarisaj u kꞌij ri 
Cristo. 24 Rumal riꞌ, chicꞌutu baꞌ chi kas tzij queiwaj ri e areꞌ. Je riꞌ rech 
cäquetamaj conojel ri kachalal cojonelab. Xukujeꞌ rech quetam chi man 
xak tä lokꞌ cäkabij chi cujquicot uj iwucꞌ.

Ri cojonelab aj Corinto quetob chque ri kachalal ri cꞌo qui rajwaxic

9 �1 Chrij cꞌu ri puak ri cämulix che qui toꞌic ri kachalal cojonelab, kas 
tzij chi man rajwaxic tä chi cꞌo na ri quintzꞌibaj bi chiwe. 2 Je riꞌ, 

rumal chi wetam chic chi cꞌo ri utzalaj i rayinic che qui toꞌic. Amakꞌel 
cꞌut quinquicot chubixic waꞌ chque ri cojonelab aj Macedonia chi ri ix, ri 
ix aj Acaya, sibalaj quiwaj quixtobanic. Junabir cꞌut i chaplem lok u banic 
waꞌ. E qꞌuia cꞌut chque ri aj Macedonia ri sibalaj xyactaj canimaꞌ rumal 
ri nimalaj quicotemal ri cꞌo pa iwanimaꞌ ix. 3 Pune je riꞌ, e nu takom cꞌu 
bi ri kachalal riꞌ iwucꞌ rech kas jeꞌ quelic jas ri utz ri nu bim chiwij chrij 
we tobanic riꞌ. Quel cubij chi kas tzij quiban u banic iwib che qui toꞌic 
ri kachalal jas ri nu bim canok. 4 We ne e cꞌo jujun aj Macedonia quebeꞌ 
wucꞌ in, te cꞌu riꞌ aretak cujopanic mäjaꞌ quimulij we tobanic riꞌ. We je riꞌ, 
xa quel na ka qꞌuixbal uj riꞌ rumal chi sibalaj ka cuꞌbam ka cꞌux chiwij. 
E ta cꞌu lo ri ix, ¿a mat quel na i qꞌuixbal riꞌ? 5 Rumal riꞌ tzrajwaxic wi 
xintaꞌ tokꞌob chque ri kachalal chi queopan iwucꞌ nabe rech quixquitoꞌ 
chumulixic apan ri sipanic ri i bim chi quiya petinak lok. Je riꞌ ri sipanic 
ri quimulij cꞌo chic aretak cujopanic, kꞌalaj cꞌut chi xpe pa ri iwanimaꞌ, 
man xa tä cäkatokꞌij na chiwe.

6 Chnaꞌtaj waꞌ chiwe: Jachin ri man nim taj cutico, man nim tä riꞌ ri 
cuyaco. Jachin cꞌu ri nim cutico, nim na riꞌ ri cuyaco. 7 Chijujunal baꞌ 
chiya jampaꞌ ri cäpe pa iwanimaꞌ, man rucꞌ tä bis, man xa tä cätokꞌix 
chiwe, rumal chi ri Dios lokꞌ cäril wi jachin ri cuya rucꞌ quicotemal. 8 Ri 
Dios cäcowinic cuya ronojel u wäch nimak tak tewchibal chiwe rech je 

riꞌ amakꞌel cꞌo ronojel ri cajwataj chiwe, xukujeꞌ rech sibalaj cꞌo na iwe 
ronojel ri rajwaxic chubanic ronojel u wäch utzil. 9 Ru Lokꞌ Pixab ri Dios 
ri Tzꞌibtalic cubij:

U yoꞌm qꞌuia u wäch tobanic
chque ri mebaꞌib.

Ri utzil ri cubano man cꞌo tä u qꞌuisic,
—cächaꞌ. 10 Ri Dios ri cuya ri ijaꞌ ri cätiquic, ri cuya ronojel u wäch 
ri cätijic, cuya na ronojel ri cajwataj chiwe che tak ri i ticoꞌn, xukujeꞌ 
queuqꞌuiyisaj na rech sibalaj quewächinic. Je riꞌ rech quixcowinic quiban 
ronojel u wäch utzil. 11 Je riꞌ ri ix cꞌo na ronojel u wäch kꞌinomal iwucꞌ rech 
quixcowinic quisipaj ri cäpe pa iwanimaꞌ. Rumal cꞌu kech uj ri cujcꞌamow 
bi ri puak, ri kachalal ri cäquicꞌam na ri sipanic ri quitak bic sibalaj 
cäquiya na maltioxinic che ri Dios. 12 Je riꞌ, rumal chi aretak cäkaya we 
tobanic riꞌ chque ri kachalal man xuwi taj cäkaya ri rajwaxic chque, xane 
rumal waꞌ tajin cäkaꞌno chi ri e areꞌ sibalaj cäquiya na maltioxinic che ri 
Dios. 13 Ri e areꞌ cäquiya na u kꞌij ri Dios. We tobanic riꞌ cucꞌut chquiwäch 
ri e areꞌ chi ri ix sibalaj quixniman che ri Utzalaj Tzij re ri Evangelio ri 
cätzijox chrij ri Cristo. Xukujeꞌ cäquinimarisaj na u kꞌij ri Dios rumal ri 
tobanic ri xpe pa iwanimaꞌ chque ri e areꞌ, xukujeꞌ chque conojel. 14 Cäcaꞌn 
cꞌu na orar pi wiꞌ, sibalaj lokꞌ cꞌut quixquil na rumal chi kꞌalaj ri nimalaj u 
tokꞌob ri Dios ri i rikom. 15 Kamaltioxij baꞌ che ri Dios ri u sipam chke, ri 
sibalaj lokꞌ, ri man cꞌo tä jeꞌ wi, ri man cäkarik tä tzij chumaltioxixic.

Ri apóstol Pablo cubij chi yoꞌm takanic pu kꞌab rumal ri Kajaw Dios

10 �1 In waꞌ, ri Pablo, quixinbochiꞌj rumal ri nimalaj u tokꞌob ri 
Cristo, xukujeꞌ rumal ri nimalaj rutzil ranimaꞌ. Cäbixic chi aretak 

in cꞌo iwucꞌ sibalaj man quinban tä nimal. Cäbix cꞌut chi aretak man in 
cꞌo tä iwucꞌ co quixinchꞌabej bi pa tak ri nu wuj ri quintzꞌibaj bi chiwe. 
2 Quixinbochiꞌj baꞌ chi aretak quinopan iwucꞌ, micoj i chukꞌab chwe rech 
cꞌäx quinchꞌaw chque jujun chiwe ix ri cäquibij chi man utz tä ri cäkaꞌn 
pa ri ka cꞌaslemal. Cäquibij chi xa are cäkaꞌno jas ri cäcaꞌn ri winak 
ajuwächulew. Quinya cꞌu nu tzij in chi quintacꞌaba wib chquiwäch waꞌ 
we winak riꞌ. 3 Kas tzij chi ri uj xak uj winak. Man cujchꞌojin tä cꞌut jas 
ri winak ajuwächulew. 4 Je riꞌ, rumal chi aretak cujchꞌojinic man jeꞌ tä 
cujchꞌojinic jas ri quechꞌojin ri winak, xane are cäkacoj ri chukꞌab ri u 
yoꞌm ri Dios chke chusachic u wäch apachique ri cäquicoj ri winak che 
qui toꞌic quib. 5 Je riꞌ cujcowinic cäkasach u wäch apachique tzijtal ri 
cäquiyac ri winak chkij, xukujeꞌ apachique u wäch kꞌatebal ri rucꞌ nimal 
cäquicojo rech ri winak man kas tä cäquetamaj u wäch ri Dios. Cäkachap 
na ronojel ri qui chomanic ri winak, cäkaya cꞌu pu kꞌab ri Cristo rech 
queniman che ri Areꞌ. 6 Aretak cꞌut ri ix iwetam chic jas riꞌ ri kas cojonic, 
cäkaya ka tzij chucꞌäjisaxic qui wäch ri man queniman taj.

7 Ri ix are queiwil ri winak jas ri qui bantajic. We cꞌo jun cunaꞌ pa 
ranimaꞌ chi kas rech ri Cristo, kas cuchomaj baꞌ chi jas ri areꞌ rech ri 
Cristo ri uj xukujeꞌ uj rech ri Cristo. 8 Pune baꞌ quinya jubikꞌ u wiꞌ ri 
takanic ri cꞌo pa ka kꞌab, man quinqꞌuix taj. Yoꞌm cꞌu we takanic riꞌ pa 
ka kꞌab rumal ri Kajaw Dios rech cäcꞌoji u chukꞌab ri i cojonic. Man are 
tä cꞌu chusachic i wäch. 9 Man cwaj taj chi quichomaj chi xa quixinxibij 
cumal tak ri nu wuj. 10 Cäbixic chi sibalaj cꞌäx quinchꞌaw chiwe pa tak ri 
nu wuj, chi sibalaj cꞌäx cätak ri tzij ri cꞌo chupam. Cäbix cꞌut chi aretak 
in cꞌo iwucꞌ man cꞌo tä nu chukꞌab, xukujeꞌ ri nu tzij xa tzel cätatajic. 
11 Jachin cꞌu ri cäbin waꞌ we tzij riꞌ rajwaxic cäretamaj chi jas ri cujchꞌaw 
pa tak ri ka wuj ri ka takom bi chiwe aretak naj uj cꞌo wi, je riꞌ xukujeꞌ 
cujchꞌaw na aretak uj cꞌo iwucꞌ chwinakil.

12 Man cucochꞌ tä kanimaꞌ cäkajunamaj kib cucꞌ jujun ri xa cäquiya 
qui kꞌij chbil quib o cäkaꞌn ke jas ri cäcaꞌn ri e areꞌ. We winak riꞌ xa qui 
conil cäcaꞌno aretak xak e areꞌ quebinic chi utz ri tajin cäcaꞌno, aretak 
cäquijunamaj quib ri jun rucꞌ ri jun chic. 13 Ri uj man cäkaꞌn tä nimal che 
jachique ri man yaꞌtal tä chke. Ri Dios are cäcꞌutuw na chkawäch jawijeꞌ 
rajwaxic cujtäni wi chutzijoxic ru Lokꞌ Pixab ri Areꞌ. Are cꞌu yoꞌwinak 
chke chi cujopan iwucꞌ ix pa Corinto. 14 Rumal riꞌ man xujel tä chrij ri 
yaꞌtal chke. Are ta je riꞌ, we ta mat uj riꞌ ri uj cꞌolinak chic iwucꞌ. Are cꞌu 
ri uj ri xujopan iwucꞌ nabe chutzijoxic ri Utzalaj Tzij re ri Evangelio chrij 
ri Cristo. 15 Man cäkaꞌn tä nimal che ri chac ri caꞌnom niqꞌuiaj chic, ri jeꞌ 
ta ne ri uj, uj banowinak waꞌ. Xane cäkayej chi ri ix quixcojon na más. 
Rumal chi we je riꞌ quibano, cujcowinic cujchacun na más chixol. Man 
cujel tä cꞌu chrij ri yaꞌtal wi chke. 16 Te cꞌu riꞌ cäkachomaj cujel chi na 
apan rech cäkatzijoj na ri Utzalaj Tzij re ri Evangelio pa tak ri niqꞌuiaj 
tinimit chic ri e cꞌo apan jelaꞌ chiwe ix. Man cäkaꞌn tä cꞌu nimal che ri 
chac ri u banom jun chic.

17 Jachin ri kas craj cunimarisaj rib, are chunimarisaj rib rumal ri u 
banom ri Kajaw Dios. 18 Je riꞌ, rumal chi ri winak ri utz quilitaj wi man 
are tä riꞌ ri utz cächꞌaw chrij chbil rib, xane are ri cäyiꞌ u kꞌij rumal ri 
Dios.

Ri apóstol Pablo cächꞌaw chquij ri juleꞌ winak 
ri cäcaꞌn che quib chi e apóstoles

11 �1 ¡Cwaj ta ne in chi quinicuy na jubikꞌ, pune baꞌ jeꞌ quinchꞌawic 
jas jun conalaj winak! Chibana baꞌ tokꞌob, chinicuyu baꞌ. 2 Sibalaj 

quinnaꞌ cꞌäx pa wanimaꞌ chiwe. Are cꞌu ri Dios yoꞌwinak waꞌ we cꞌäx riꞌ 
pa wanimaꞌ. Je riꞌ, rumal chi ri ix, ix nu yoꞌm chi che cꞌulanem rucꞌ ri 
Cristo. Are cꞌu cwaj quixintacꞌaba chuwäch ri Areꞌ jeꞌ jas jun kꞌapoj ali ri 
xuwi rucꞌ Areꞌ cäcꞌuli wi. 3 Quinxej cꞌu wib we ne jeꞌ quibano jas ri xuban 
ri Eva ri xsub rumal ri cumätz rucꞌ ri itzel u noꞌj. We ne rucꞌ jubikꞌ quiya 

iwib pa subic, man rucꞌ tä cꞌu ri i chomanic, man rucꞌ tä ronojel iwanimaꞌ 
quixpatänin che ri Cristo. 4 Ri ix cꞌut sibalaj utz quiban che qui cꞌulaxic 
ri winak ri cäquitzijoj jun Jesús chic ri man junam tä rucꞌ ri cäkatzijoj 
uj chiwe. Xukujeꞌ sibalaj utz u cꞌamic jun espíritu chic quibano ri man 
junam tä rucꞌ ri i cꞌamowam chic. Xukujeꞌ quixcojon che jun evangelio 
chic ri man junam tä rucꞌ ri Utzalaj Tzij re ri Evangelio chrij ru tobanic ri 
Dios ri ka tzijom uj chiwe. 5 Quinchomaj cꞌut chi man are tä nim na qui 
banic chnuwäch in we juleꞌ apóstoles riꞌ ri man kas e apóstoles, ri ix teren 
chquij. 6 Pune baꞌ ri in man kas tä rucꞌ utzil quinchꞌawic, ri wetamanic 
cꞌut man jeꞌ tä riꞌ. Ka cꞌutum cꞌu waꞌ chiwäch ix amakꞌel pa ronojel ri 
kaꞌnom.

7 ¿A xa ta cꞌu lo man utz tä xinbano aretak xintzijoj ri Utzalaj Tzij re ri 
Evangelio chiwe, man cꞌo tä jas xintokꞌij chiwe? ¡Man jeꞌ taj! Xinkasaj cꞌu 
nu kꞌij in chbil wib chubanic utzil chiwe, rech cänimar i kꞌij ix. 8 Xincꞌam 
puak chque niqꞌuiaj kachalal cojonelab chic aretak xintoj cumal rech 
quincoj waꞌ che i patänixic ix. 9 Aretak xincꞌoji iwucꞌ, man cꞌo tä latzꞌ 
xinya che jachin jun chiwe aretak cꞌo nu rajwaxic. Ri xajwataj chwe are 
cꞌu xeyoꞌw ri kachalal ri xepe pa Macedonia. Je riꞌ xinchajij wib rech man 
cꞌo tä latzꞌ xinya chiwe. Jeꞌ cꞌu quintakej na u banic waꞌ. 10 Kas jiquil ri 
wanimaꞌ, jeꞌ jas ri kas tzij chrij Cristo ri wetamam, chi pa tak ri tinimit re 
ri Acaya man cꞌo tä jun ri cäcowinic quesan na chwe ri quicotemal riꞌ ri 
quinnaꞌ pa ri wanimaꞌ. 11 ¿Jas che jeꞌ quinbij waꞌ? ¿A xa lo man quixwaj 
taj? ¡Man jeꞌ tä riꞌ! Ri Dios retam chi sibalaj quixwaj.

12 Ri tajin quinbano, quintakej cꞌu na u banic waꞌ, rech man quinya tä 
chque ri niqꞌuiaj winak chic ri teꞌ xinbij chiwe chi cäcaꞌn que jas ri cäkaꞌn 
uj. Je riꞌ rech man cꞌo tä cäcaꞌn wi nimal, rech man quequicot tä na jas ri 
cujquicot wi uj. 13 E areꞌ cꞌu tak waꞌ ri xak cäquibij chi e apóstoles, winak 
ri xak quequisub niqꞌuiaj chic, ri cäcaꞌn che quib chi e apóstoles, chi e 
areꞌ u takoꞌn ri Cristo. 14 Man cajmabal tä cꞌu waꞌ, rumal chi ri Satanás 
cuban che rib chi are jun ángel re sakil. 15 Rumal riꞌ man cajmabal tä riꞌ 
chi ri patänil tak re ri Satanás xukujeꞌ cäcaꞌn che quib chi e banal tak 
utzil. Aretak cꞌut cäpe ri qꞌuisbal re ri qui cꞌaslemal we winak riꞌ, ri tojbal 
re ri cäcaꞌno are coc na chquij.

Ri apóstol Pablo cutzijoj ri cꞌäx ri u rikom rumal ru patänixic ri Dios
16 Jumul chic quinbij chiwe: Cꞌo jun muchomaj chi xa in elinak chꞌuj. 

We cꞌu je waꞌ quichomaj, chiya baꞌ chwe chi quinchꞌaw iwucꞌ jeꞌ jas jun 
chꞌuj achi, rech ri in cuyaꞌ quinnimarisaj jubikꞌ wib. 17 Ri tajin quinbij 
chanim riꞌ man are tä ri Dios in takowinak chubixic, xane rucꞌ nu chꞌujlal 
tajin quinbij waꞌ, jeꞌ ta ne chi kas tzij xa tajin quinnimarisaj wib. 18 Rumal 
chi e qꞌuia ri cäquinimarisaj quib che ri jastak rech ruwächulew, ri in 
xukujeꞌ quinnimarisaj na wib. 19 Rumal chi ri ix sibalaj cꞌo ri i noꞌj, utz 

cꞌu quiban che qui cꞌulaxic ri winak ri xa e chꞌuj. 20 Ri ix sibalaj utz 
quiban che qui cꞌulaxic ri winak ri quixquitak che qui patänixic, ri xak 
cäquichꞌac puak chiwij, ri quesubun chiwe rucꞌ nimal rech cäcaꞌn que 
chiwe, ri tzel quixquil wi, ri xukujeꞌ quixquichꞌay chipalaj. 21 Pune baꞌ 
quinqꞌuixic, quinbij chi ri uj man cꞌo tä ri ka cꞌaꞌnal chubanic waꞌ.

Apachique cꞌu ri man cäquixej tä wi quib ri e areꞌ che, ri in xukujeꞌ 
man quinxej tä wib che. Xa baꞌ quinchꞌaw jas jun chꞌuj. 22 ¿A hebreos ri e 
areꞌ? Ri in xukujeꞌ in hebreo. ¿A e winak aj Israel ri e areꞌ? Ri in xukujeꞌ 
in aj Israel. ¿A are ri Abraham qui mam ri e areꞌ? Ri in xukujeꞌ are nu 
mam ri Abraham. 23 ¿A e patänil tak re ri Cristo ri e areꞌ? Ri in sibalaj 
quinpatänij na ri Cristo chquiwäch ri e areꞌ, pune baꞌ jeꞌ quinchꞌaw jas jun 
chꞌuj aretak jeꞌ quinbij waꞌ. Nim na ri chac nu banom chquiwäch ri e areꞌ, 
qꞌuia mul cꞌut nu rikom chꞌayic chquiwäch ri e areꞌ, qꞌuia mul in cojom 
pa cheꞌ chquiwäch ri e areꞌ, qꞌuia mul cꞌut tzucum nu cämisaxic cumal 
ri winak. 24 Job mul xintij ri juwinak belejlajuj chꞌayic cumal ri winak aj 
Israel. 25 Oxmul in chꞌayom rucꞌ cheꞌ cumal ri romanos, jumul cꞌut xinban 
chabaj. Oxmul xkaj ri barco ri in benak wi chuxeꞌ ri jaꞌ. Jumul riꞌ xincꞌoji 
jun kꞌij rucꞌ jun akꞌab puwiꞌ ri nimalaj uwojaꞌ re ri mar. 26 Qꞌuia mul nu 
banom binem. Xa jubikꞌ cꞌut man in cäminak pa tak nimak tak jaꞌ, xa 
jubikꞌ man in cäminak cumal tak elakꞌomab, cumal ri nu winakil in o 
cumal estranjerab. Xa jubikꞌ man in cäminak pa tak tinimit, pa tak juyub, 
pa ri mar, xukujeꞌ cumal ri winak ri xak cäquibij chi e kachalal. 27 Sibalaj 
nu rikom cꞌäx pa tak chac ri cuya nimalaj cosic, qꞌuia mul cꞌut elinak nu 
waram. Nu rikom numic, xukujeꞌ chakiꞌj chiꞌ. Qꞌuia mul man cꞌo tä nu 
wa. Nu rikom cꞌäx rumal ri tew, man xuban tä cꞌu ri watzꞌiak.

28 Man xuwi tä cꞌu waꞌ ri cꞌäx ri nu rikom, xane ronojel kꞌij sibalaj 
quinoc il chque tak conojel ri kachalal cojonelab. 29 We cꞌo jachin jun 
ri man cꞌo tä u chukꞌab, quinnaꞌ waꞌ pa wanimaꞌ chi jeꞌ ta ne in riꞌ man 
cꞌo tä nu chukꞌab. We cꞌo jachin jun ri xban che chi cätzakic xa rumal ri 
cuban jun chic, ri in quinqꞌuixic, xukujeꞌ cäpe woyowal. 30 We rajwaxic 
quinnimarisaj wib, quinnimarisaj na wib rumal ri cäcꞌutuwic chi man cꞌo 
tä nu chukꞌab. 31 Ri Dios, ru Tat ri Kajaw Jesucristo, ri takal che chi cäyiꞌ 
u kꞌij amakꞌel ronojel kꞌij pa tak ri kꞌij ri junab ri quepetic, ri Areꞌ retam 
chi kas tzij ri quinbij. 32 Aretak xincꞌoji pa ri tinimit Damasco, ri kꞌatal 
tzij ri cäpatänin che ri tat Aretas ri nim takanel xeucoj chajinelab chiꞌ ri 
u chiꞌ tak be re ri tinimit Damasco che nu cꞌamic bi pa cheꞌ. 33 Xinkasax 
cꞌu bi pa jun chicäch rucꞌ jun colob pa jun wentana ri cꞌo pa ri tapya ri cꞌo 
chrij ri tinimit. Xa je riꞌ man xinkaj tä pa qui kꞌab.

Ri apóstol Pablo cutzijoj ri cꞌutum chuwäch rumal ri Dios

12 �1 Man cꞌo tä cuchꞌac jun we cunimarisaj rib. Pune je riꞌ, rajwaxic 
wi chi quintzijon chrij ri xucꞌut ri Kajaw Jesús chnuwäch, ri 

b 12:2 Ri achi riꞌ are ri Pablo mismo. 

xkꞌalajisax rumal. 2 Wetam u wäch jun achi b ri cojonel che ri Cristo, xqueꞌ 
cajlajuj junab waꞌ xcꞌam bi cꞌä pa ri urox caj. Man wetam tä cꞌut we xcꞌam 
bi chwinakil o man chwinakil taj. Xuwi ri Dios retam. 3 Wetam cꞌut chi ri 
achi riꞌ xcꞌam bi chicaj. We chwinakil xcꞌam bic o man chwinakil taj, man 
wetam tä waꞌ. Xuwi ri Dios retam. 4 Xcꞌam cꞌu bi we achi riꞌ pa ri jeꞌlalaj 
cꞌolibal “paraíso” u biꞌ, jawijeꞌ xeuta wi tzij ri man etamtal taj, ri man 
yaꞌtal tä che jun winak cubij. 5 Ri in quincowinic quinnimarisaj wib che 
jun achi jas ri achi riꞌ, ri in cꞌut man quinnimarisaj tä wib, xane xak xuwi 
quinnimarisaj wib che ronojel ri cäcꞌutuwic chi man cꞌo tä nu chukꞌab. 
6 Pune ta cꞌu ri in cwaj quinnimarisaj wib, man xa tä cꞌu jun conil riꞌ 
rumal chi xuwi are tajin quinbij ri kas tzij. Man quinban tä cꞌut rech 
man cꞌo tä jun cuchomaj chi sibalaj nim na nu banic chuwäch ri cärilo 
quinbano o ri cuto chi quinbij.

7 Rech man quinnimarisaj tä wib che ri xukꞌalajisaj ri Dios chnuwäch, 
ri sibalaj e cajmabal waꞌ, xyaꞌtaj jun cꞌäxalaj yabil chwe ri jeꞌ ta ne jun 
qꞌuix ri chꞌiquil che ri nu cuerpo. Jun yabil waꞌ, ru takom lok ri Satanás 
chubanic cꞌäx chwe. 8 Oxmul nu bochiꞌm ri Dios. Xintaꞌ che chi cäresaj 
waꞌ we cꞌäx riꞌ pa ri nu cuerpo. 9 U bim cꞌu ri Dios chwe: “Ri nu tokꞌob 
ri cꞌo pa wiꞌ xuwi waꞌ ri rajwaxic chawe. Kas kꞌalaj cꞌu na ri nu chukꞌab 
aretak ri winak man cꞌo tä u chukꞌab ri areꞌ,” —xcha chwe. Rumal riꞌ 
quinquicotic chi man cꞌo tä nu chukꞌab, rech cäkꞌalajin ru chukꞌab ri 
Cristo pa ri nu cꞌaslemal. 10 Rumal riꞌ quinquicotic chi man cꞌo tä nu 
chukꞌab, quinquicotic pune quinyokꞌic, pune man cꞌo ri cajwataj chwe, 
pune cäban cꞌäx chwe cumal ri winak, pune quinrik cꞌäxcꞌol rumal ru 
patänixic ri Cristo. Je riꞌ, rumal chi aretak man cꞌo tä nu chukꞌab are chiꞌ 
quinnaꞌ chi kas cꞌo nu chukꞌab.

Ri apóstol Pablo sibalaj coc il chque ri kachalal cojonelab aj Corinto
11 Jeꞌ xinbantaj jun chꞌuj aretak xinnimarisaj wib chbil wib. Ix cꞌut 

xinitakchiꞌj chi jeꞌ quinbano. Are cꞌu ix riꞌ ri rajwaxic quinimarisaj nu 
kꞌij. Man are tä cꞌu nim na qui banic chnuwäch in ri juleꞌ tak apóstoles 
riꞌ ri i terenem ix, pune baꞌ man nim tä nu banic in chiwäch ix. 12 Ri 
chac ri xinban iwucꞌ rucꞌ nimalaj paciencia, are xbantaj waꞌ cucꞌ nimak 
tak cꞌutbal, etal, xukujeꞌ cajmabal ri xcꞌutuwic chi kas tzij in apóstol. 
13 Man are tä cꞌu nim na xeinwil wi ri niqꞌuiaj tak kachalal cojonelab 
chic chiwäch ix. ¿A xa cꞌäx quinaꞌ ix chwe rumal chi man xintaꞌ tä ri nu 
rajwaxic chiwe? We cꞌu are je riꞌ, xa baꞌ chisacha nu mac che ri cꞌäx ri 
xinban chiwe.

14 Cämic cꞌut nu banom chi u banic wib rech quinopan iwucꞌ 
churoxmul. Man quinya tä cꞌu latzꞌ chiwe. Man are tä cꞌu quintzucuj 

ri cꞌo iwucꞌ, xane ix riꞌ ri quintzucuj. Are cꞌu ri nan tat ri rajwaxic 
cäquichꞌac puak che qui tzukic ri calcꞌual, man are tä ri alcꞌualaxelab ri 
rajwaxic cäquichꞌac puak che ri qui nan qui tat. 15 Ri in rucꞌ quicotemal 
quinsach na ri cꞌo wucꞌ. Quinya cꞌu nu tzij, quinrik na in apachique u 
wäch cꞌäx chubanic utzil chiwe. Pune baꞌ quinwilo chi aretak sibalaj 
quixwaj na, ri ix man kas tä quiniwaj in.

16 E cꞌo cꞌu jujun ri pune cäquichꞌobo chi man xinya tä latzꞌ chiwe, 
cäquibij chi xa xixinsubu rech quixkaj pa nu kꞌab. 17 ¿A xa ta cꞌu xixinsub 
rumal jun chque ri xeintak bi iwucꞌ? ¡Man jeꞌ taj! 18 Xintaꞌ tokꞌob che ri 
Tito chi copan na iwucꞌ, xukujeꞌ xintak bi ri jun kachalal chic rucꞌ. ¿A 
xa ta cꞌu xixusub ri Tito? ¿A mat kas tzij chi junam ka noꞌj ri uj quieb, 
xukujeꞌ junam ri kanimaꞌ? ¡Jeꞌ, je riꞌ!

19 We ne ri ix quichomaj chi xa tajin cäkatoꞌ kib chiwäch. ¡Man jeꞌ tä 
cꞌu riꞌ! Xane chuwäch ri Dios tajin cujtzijon wi pa ru biꞌ ri Cristo. Lokꞌalaj 
tak kachalal, ronojel cꞌu waꞌ ri cäkaꞌno, cäkaꞌn waꞌ rech ri ix cäcꞌoji 
u chukꞌab ri i cojonic. 20 Quinoc il chiwe chi aretak quinopan iwucꞌ 
quinriko chi man jeꞌ tä i banom jas ri cwaj in, xukujeꞌ chi ri in man jeꞌ tä 
nu banic in jas ri quiwaj ix. Quinoc il chiwe chi quinrik ne chi cꞌo chꞌoj 
chixol, chi cꞌäx quinaꞌ chbil tak iwib, chi cꞌo iwoyowal, chi quinrik ne chi 
xuwi quitzucuj ri utz chiwe ix, man quitzucuj tä cꞌu ri utz chque niqꞌuiaj 
chic, chi quiyac tzijtal, chi quibij tzij chbil tak iwib, chi quiban i nimal, 
chi i tuquim cꞌu iwib. 21 Quinoc il chiwe chi aretak quinopan chi jumul 
iwucꞌ, ri nu Dios cäresaj nu qꞌuixbal rumal iwech, quinokꞌ cꞌu riꞌ rumal 
chi e qꞌuia chiwe ri tzojer lok e macuninak, man qui yoꞌm tä cꞌu can u 
banic ronojel u wäch mac ri äwas u banic cho ri Dios xukujeꞌ chquiwäch 
ri winak, xane xak are cäcaꞌn na jas ri cäcaꞌn ri tzꞌiꞌ ri xak cäquirik quib, 
man cꞌo tä qui pixab, cäcaꞌn cꞌu que ronojel u wäch etzelal jachique ri utz 
cäquil wi.

Ri apóstol Pablo queupixbaj ri cojonelab, cuya cꞌu bi rutzil qui wäch

13 �1 Are baꞌ urox mul waꞌ ri quinopan iwucꞌ. Ronojel ri cächomax 
rij rajwaxic cächomax waꞌ rucꞌ ri qui tzij quieb o we ne oxib 

kachalal ri cäquikꞌalajisaj ri xbanic (jeꞌ jas ri cubij ru Lokꞌ Pixab ri Dios 
ri Tzꞌibtalic). 2 Chque ri e macuninak can nabe, xukujeꞌ chque conojel, 
cämic ri naj in cꞌo wi, quinbij chi na jumul ri pixab ri xinya chiwe 
aretak xinopan iwucꞌ chucamul, chi we quinopan chi jumul iwucꞌ man 
quintokꞌobisaj tä na i wäch. 3 Te cꞌu riꞌ quiwil na ri tajin quitzucuj, chi ri 
Cristo, are cächꞌaw iwucꞌ rumal wech in. Ri Cristo cꞌut man are tä jun 
winak ri man cꞌo tä u chukꞌab aretak cächꞌaw iwucꞌ, xane ri Areꞌ cucꞌut 
na ru chukꞌab chixol. 4 Pune kas tzij chi ri Cristo xcämisax cho ri cruz jeꞌ 
ta ne chi man cꞌo tä u chukꞌab, cꞌasal ri Areꞌ cämic rumal ru chukꞌab ri 
Dios. Ri uj xukujeꞌ, pune ta ne man cꞌo tä ka chukꞌab junam jas ru banic 

ri Cristo, uj cꞌasal cꞌut junam rucꞌ ri Areꞌ rumal ru chukꞌab ri Dios rech 
cujcowinic cujpatänin chiwe ix.

5 Chichomaj baꞌ pa ri iwanimaꞌ we kas ix cojoninak che ri Cristo. Kas 
chinaꞌ iwib jas ri i banic. ¿A mat quichꞌobo chi ri Jesucristo cꞌo pa ri 
iwanimaꞌ, o we ne xak quibij chi ix cojoninak? 6 Cwaj cꞌut chi quiwetamaj 
chi ri uj man xak tä cäkabij chi uj cojoninak. 7 Cäkaꞌn cꞌu orar pi wiꞌ 
cho ri Dios rech ri ix man quiban tä ri man utz taj. Man are tä cꞌu cäkaj 
cujilitajic chi ri uj cꞌo ka noꞌj, xane xak are cäkaj chi ri ix quiban ri 
kas utz, pune cäbixic chi xa man cꞌo tä ka noꞌj uj. 8 Man cꞌo tä cꞌu jas 
cujcowinic cäkaꞌn chrij ri kas tzij, xane xuwi are cäkatoꞌ u wiꞌ ri kas tzij. 
9 Rumal riꞌ ri uj cujquicotic aretak man cꞌo tä ka chukꞌab, rech ri ix cäcꞌoji 
i chukꞌab. Cäkatakej cꞌu u banic orar pi wiꞌ rech kas jeꞌ quixel na jas ri 
craj ri Dios. 10 Quintzꞌibaj cꞌu bi we wuj riꞌ chiwe mäjok quinopan iwucꞌ, 
rech aretak quinopanic man rajwaxic taj quinyajan chiwe aretak quincoj 
ri takanic ri cꞌo pa nu kꞌab. Are takanic waꞌ ru yoꞌm ri Kajaw Dios chwe 
chuyaꞌic u chukꞌab ri i cojonic, man are tä chusachic i wäch ix.

11 ¡Chꞌabej chic, kachalal! Chuqꞌuisbal ronojel quinbij chiwe chi chicojo 
i chukꞌab rech kas jeꞌ quixel na jas ri craj ri Dios, chicuꞌbisala i cꞌux, xa 
jun chixchomanok, cꞌol utzil chixol. We je riꞌ quibano, ri Dios ri cuya 
uxlanem che ri iwanimaꞌ, ri xukujeꞌ sibalaj quixraj, cäcꞌoji na iwucꞌ. 
12 Chiyala rutzil i wäch chijujunal. Chitzꞌumaj iwib chuwäch ri Dios 
chucꞌutic chi quiwaj iwib. 13 Conojel ri kachalal cojonelab cäquiya bi 
rutzil i wäch.

14 Are ta baꞌ ri Kajaw Jesucristo cutokꞌobisaj i wäch. Chcꞌol ta na ri 
rutzil ranimaꞌ ri Dios iwucꞌ, chcuꞌbisax ta cꞌu i cꞌux iwonojel rumal ri 
Lokꞌalaj Espíritu ri cꞌo iwucꞌ amakꞌel ronojel kꞌij. Amén. 

